Polisi: Gosod cychod gwenyn mêl ar dir y mae'r cyngor yn berchen arno neu'n ei reoli 
Y cyngor yw un o'r perchnogion tir mwyaf yn y fwrdeistref sirol ac mae'n ddigon ffodus bod ganddo lawer o barciau, gerddi ac ardaloedd hamdden. Rydym yn cydnabod y gall gweithgareddau yn ein mannau gwyrdd agored gael effaith sylweddol ar yr amgylchedd lleol.  
Er bod gwenyn mêl (apis mellifera) yn bwysig iawn ar gyfer cynhyrchiad bwyd ac mewn rhai achosion ar gyfer lles, yn anffodus, dan rai amgylchiadau, gall cychod gwenyn a reolir gael effaith niweidiol ar fioamrywiaeth leol. Mae pryder cynyddol bod y trwch anarferol o uchel o wenyn mêl yn gwaethygu'r dirywiad mewn peillwyr gwyllt sy'n gysylltiedig â rhai ffurfiau ar gadw gwenyn. 
Rydym yn gwybod bod gwenyn mêl a reolir yn effeithio ar beillwyr gwyllt mewn dwy ffordd yn bennaf: cystadleuaeth am adnoddau blodeuol ac ymlediad clefydau. Mae pob cwch gwenyn yn cyflwyno 35,000 i 40,000 o wenyn mêl i ardal, ac felly, dylai gwenynwyr greu adnoddau blodeuol sylweddol ar gyfer pob cwch gwenyn er mwyn lleihau'r pwysau ar wenyn gwyllt sydd eisoes yn bresennol yn ardal y cwch gwenyn. Nid yw'r wenynen fêl yn rhywogaeth sydd mewn perygl, ac yn CNPT mae gennym boblogaethau bach o beillwyr gwyllt sydd mewn perygl fel y Gardwenynen Feinllais (Bombus sylvarum). Mae gwenyn mêl yn fygythiad i’r gwenyn gwyllt hyn sydd mewn perygl oherwydd gallant gystadlu yn eu herbyn am adnoddau. 
Mae gan gyngor CNPT ddyletswydd gyfreithiol i gynnal a gwella bioamrywiaeth o dan Ddeddf yr Amgylchedd (Cymru) 2016. Yng ngoleuni'r wybodaeth uchod, dylid atal gosod cychod gwenyn mêl ar dir y mae cyngor CNPT yn berchen arno neu'n ei reoli, er mwyn atal difrod i fioamrywiaeth leol. Drwy weithredu'r polisi hwn, bydd y cyngor yn: 
· Gwrthod caniatâd i osod cychod gwenyn mêl ar unrhyw dir y mae'r cyngor yn berchen arno neu'n ei reoli. 
Bydd eithriadau i'r polisi hwn yn cael eu hystyried ar gyfer safleoedd sydd â hanes o gadw gwenyn, neu os oes angen gosod cychod gwenyn at ddibenion cynhyrchu bwyd (mewn amgylchiadau eithriadol). Fodd bynnag, bydd angen i wenynwyr ddarparu digon o gynefin priodol newydd i gefnogi'r cwch gwenyn, i atal cystadleuaeth rhwng y gwenyn gwyllt sydd eisoes yn bresennol.  
Bwriedir i'r polisi hwn gynnwys gosod cychod gwenyn mêl yn y dyfodol ar ôl mabwysiadu'r polisi. Gall fod safleoedd y mae'r cyngor yn berchen arnynt neu'n eu rheoli lle gosodwyd cychod gwenyn mêl cyn i'r polisi hwn gael ei fabwysiadu. Er bod y polisi hwn yn berthnasol i'r holl eiddo y mae'r cyngor yn berchen arnynt neu'n eu rheoli, sylwer y gall fod rheolaeth ddatblygu ar gyfer eiddo ar brydles yn gyfyngedig. O ganlyniad, efallai na fydd modd gorfodi'r polisi'n llawn yn y lleoliadau hyn.  
Bydd y polisi hwn a gweithrediad y polisi yn cael eu monitro a'u hadolygu yn sgîl polisïau eraill y cyngor a newidiadau i ddeddfwriaeth yn ôl y gofyn. 
Gallwch ddarllen rhagor am wenyn mêl a chadwraeth yn y datganiad sefyllfa ar wefan  Bumblebee Conservation Trust.
